Muzyk en foardracht yn Aldegea-W

Gerben Rypma is yn biskate rounte bikend as dichter en skilder/tekener fan de natûr – yn al syn forskinings – fan ús gea, rûchwei de krite om Blauhûs, Greonterp, Aldegea-W hinne.
Yn de klassike Aldheit waerd in dichter ek oantsjutten as sjonger. Ien fan de forneamdsten út dat tiidrek is fansels Homeros, de bline sjonger, rapsode sa ’t er yn forskate publikaesjes hjitten wurdt. It bitsjut dat de man net sels as sjonger bikend stie mar syn fersen binne muzikaal en lizze ek as sadanich yn it gehoar, hwant de klassike poëzij wie binammen bidoeld om yn it iepenbier foardroegen to wurden; op de antike Olympyske Spelen wie in foardrachtkriich yn it programme opnommen.

No wol ik Gerben Rypma net op deselde hichte sette as Homeros, of ‘Omeros’ sa ’t Nobelpriiswinner Derek Walcott him yn it lange gedicht mei deselde titel neamd, mar dichtwurk fan de ‘hjerremyt fan de Brekswâl’ lient him ek om songen to wurden.
De Warkumer formaesje The Doarmers hat der in lyts priuwke fan jown op harren yn gearwurking mei dichter Tsjêbbe Hettinga makke CD ‘In dei oan de Brek’, in soarte oade oan it wenoarde doetiids, de persoan en wurk fan Gerben Rypma, silger.
Biharkje dizze CD en jo sille ek ûnder de bitsjoening komme fan de kwaliteiten fan Gerben Rypma as sjonger.

Mar ek oaren hawwe de wearde en de muzikaliteit fan Rypma syn – yn dit gefal – proza ûndergien. Ien fan dy minsken is de dirigint (yn GR syn tiid hiet dat directeur), componist en arrangeur Feike van Tuinen. Hy krige op in stuit contact mei de Gerben Rypma Stifting, dy ’t foar har stipers en oaren jierliks in fjouwertal activiteiten op tou set, om de neitins oan Gerben Rypma en syn wurk foar de hjoeddeiske minske libben to hâlden. 
Al dy aktiviteiten lûke ornaris in moaie smite folk. Ek sneon de earste fan hjerstmoanne 2012 wie dat it gefal. Om fjouwer ûre hinne wienen de measte banken yn de Ankertsjerke (PKN) fan Aldegea-W biset. It warbere bistjûr, dat dit jier ôfskie nam fan Bouke Hobma en Zus Rypma mar mei Doortje Bouwhuis yn elts gefal wer ien sit biset krige, hie yn oparbeidzjen mei niisneamde Feike van Tuinen in middei op priemmen set, dêr ’t de saneamde ‘Siedkerlen’ fan GR in sintraal plakje yn hienen. Dizze Siedkerlen, juwieltsjes fan koartswilige sizwizen, en ek úterings, tsjûgen fan in skerp waernimmer fan it hâlden en dragen fan de minske, wiene troch de arrangeur/componist, dy ’t Van Tuinen ek is, op muzyk set. 
En it kin daliks sein wurde dat, sûnder de oare gasten fan it programme hielendal yn it skaed to skowen, dizze faeks wrâldpremière – mar dêr bin ik net alhiel wis fan – by de oanwêzigen der yn foel as in preek yn in âlderling. Van Tuinen fordútste yn ’t foar koart syn kar fan de seis – fan de goed fjouwerhûndert dy ’t  samle binne - yn útfiering nommen ‘kerlen’.
De útfiering sels troch it ûnder syn directie steande mingd koar ‘Halleluja’ út Bitgummoune wie like koart mar navenant allike muzikaal as dy siedkerlen sels, faeks net mear as ien rigele snedich taelgebrûk. 
Bygelyks ‘In hastich minske moat op in ezel ride’, in wierheit as in kou... 
De bassen tsjoenden mei it balten fan de ezel - soms forlike mei it lûd fan in aemboarstige pomp - in byld fan sa ’n as eigensinnich bikend steand ‘grauwtje’ foar eagen. Yn in amerij seach ik de jimmeroan roppige Sancho Panza op syn ezel efter syn master Don Quichote oanriden oer de toarre en stoffige hichten en lichten fan Andalusië. Ia, ia, dat siedkerltsje wie útwaekst ta in mearstimmich juwieltsje, helder as kristal, ritmysk – mei stipe fan de piano - goed yn it gehoar lizzend. Forrassend en oansteklik, en dat kin fan de oare biarbeide kerlen allyksa sein wurde. In CD is al hast it minste dat dizze composities fortsjinje.
Mar de middei bigoun mei in koart wolkom fan bistjûrslid Marije Kooistra en ek tuskentiden wie sy de spontane en fleurige sprekbuis fan de Stifting. As earste krigen de lju de troch Greonterpers Luuk en Candida van Delft gearstalde dokumintêre  oer libben en wurk fan GR to sjen. It deiljocht pleage faeks de kwaliteit fan it byld, mar hawar it koe derop troch. 
Doe mocht Stegenga, sneuper yn de skiednis fan doarp en tsjerke, eat fortelle oer de (bou)skiednis fan dit tige goed ûnderhâlden godshûs. Nijsgjirrige saken, bygelyks dat in Albert Kaspersma, in namme dy ’t yn dit gea tocht ik hiem is, it marmerjen fan de pylders ûnder it Van Dam oargel útfierd hat. It nijsgjirrige forwulft. De iene helte – de heechste - grien skildere, de oare helte wyt, as tsjûge fan de bou fan it alde en it nijere part, de needsaeklike útwreiding fan de tsjerk healwei de 19e ieu. De by in restauraesje foar it ljocht kommen sarkstiennen, ien sels mei Grykske tekst. De preekstoel, like âld as it tsjerkje fan likernôch 1755, dy ’t yn de Frânske tiid (1796) skeind waerd omt it folk de wapens fan de adel, yn dit gefal de famylje Humalda Rengers, dy ’t der op in paniel yn útfike wiene, net mear forneare koe. Frijheit, gelikens en bruorskip, dat wie doe de gjalp fan de patriotten en dêr passe gjin adelik fortoan by. De brânskildere glêzen fan Ype Staak, ek mei wapens fan adel en oare pommeranten, fordwoun, mar yn de kelder fan it Frysk Museum waerden twa werom foun. Sels binnen de grinzen fan in godshûs, oars in plak foar asyl en amnesty, sloegen de tinkbylden fan de republikeinen, dy ’t de keeshoun as symboal yn it findel hienen, foar master op. ‘Het kan verkeren’ sa ’t earder Bredero al dichtte. 
Ytsje Hettinga rekke as forteller en foardrager fan eigen – 2002 Rely Jorritsma priiswinnend – wurk op dreef. Moaije koartswilige forhalen mei deise dialogen, neffens it libben tekene, seit men ek wol. Gedichten mei in agraryske ynslach, net forwûnderlik fan in ex-boerinne, dy ’t goed pasten bij de sfear fan dizze moaije septimbermiddei.
It muzikale yntermezzo ‘Comptine d'un autre été l'apres-midi van Yann Tiersen’ dat neffens pianiste Sjoukje van der Velde, dy ’t ek it koar bigeliede, goed by de omstannichheden fan sa ’n moaije neisimmerdei passe, sleat moai oan op de sfear der ’t de dokumintêre it ‘tsjerkefolk’ al mei yn de weak setten hie op dizze dei (op ’e kalinder taskikt oan St. Gilles – of Aegidius - met zonneschijn, dat zal nog vier weken zijn!.) Sa ’t Marije Kooistra it sei: ik seach mysels al by de Brekken lâns doarmjen. Der gie rêst fan út en ik seach mysels op ’e rêch yn de bidelte fan in polderdyk lizzen, hannen ûnder de holle teard, stoareagend nei de wolkens dy ’t as skippen ûnder fol seil lans it himelsk forwulft sylden, mei hjir en dêr in swel dy ’t heech yn de loft syn deistich brea opskarrele.

